
Cole Palmer-i Premier League nung
otsü tasen ka yangluogo

Japan election nung PM Sanae
Takaichi’er teloki takok angutsü imlar

Dimapur, February 8, 2026
(TYO): February 7, 2026 nü
Ladakh aser Kerala nungi
teshimtet nübo 44 den Nagaland
University, Medziphema Campus
nungi faculty züngsemtemi Dr.
S.C. Jamir den ajurutepa
sensaksemtsü maongka angu.

Ladakh aser Kerala nungi
kaketshirtem aser teachers-in-
charge dena iba sensaksem
nung aden.

Dr. S.C. Jamir ya Padma
Bhushan angur ka lir aser pai
Nagaland nung kümsük pezüben
atema Chief Minister inyakba den
Maharashtra, Gujarat, Goa aser
Orissa nunga Governor
inyakogo.

Ministry of Development of
North Eastern Region
(MDoNER) aser North Eastern
Council (NEC), Shillong ajanga
tenzükba Ashtalakshmi Darshan
Youth Exchange Programme
kübok iba sensaksem sentong ya
agiogo.

Linük sendakteptsü, sobaliba
angatettsü aser kati ka

akhümtsübutsü tangatetba agüja
"Ek Bharat Shreshtha Bharat"
atema iba sentong agir.

Ashtalakshmi Darshan Youth
Exchange Programme atema
tanga state tem nungi arurtem ya
Nagaland University,
Medziphema Campus nung
anenzüka lir. Iba sentong ya
February 1 nungi 14, 2026 tashi
agitsü.

Bendanger state tem nungi
arurtemi lenisüba sempettem
metetnüa asüngdangdang
"nisung ka dak mezüngbuba
sempetji ochishiba, mangdang
aser teinyaktsü sentong alitsüla
aser iba mangdangji atongtsü
temulungtetba alitsüla" ta Dr. S.C.
Jamir-i langzü.

Paisa kaketshirtem dang pei
state adena orr bilemtsü aser
alima sensotem akümtsü
ayongzük.

"Nenok (kaketshirtem) ya
nenok state tem asoshi
ambassador tem aser state o
linük indang tarutsü lir. Anungji
nenoki mangdang tulu ayutsüla

aser state o linük ajungtsü aser
renloktsü atema inyaktsü
tejangraba alitsüla. Kaketshirtemi
teti akhümketa alitsüla" ta paisa
ayongzük.

Parliament nung yimya
tamajung benshiba angudang
temulung raksar ta Dr. S.C.
Jamir-isa ashi.

"Dr. Jamir-i ochishitsü,
mangdang ayutsü, bendanga
agütsütsü aser regional
boundaries adena bilemtsü
ayongzükba atema tenüngsang
agütsür. Pa den sensaksemba
ajanga onok ajungmesogo aser
onok state o linük asoshi
ambassadors ama shilem agitsü
tangatetba agütsüogo" ta Ladakh
team nungi teacher-in-charge
Sonam Gytso-i ashi.

"Dr. Jamir den sensaksemba
ajanga onok ajungmesogo. Pai
aika ajangshia aruba lemsatep
aser pa tambur süaka temang
anema ayuba aser tekolok techira
ajanga onok akasodaktsüogo" ta
Kerala team nungi teacher-in-
charge Dr. Aju T.G-ia ashi.

Ladakh aser Kerala teshimtet nübotemi Dr. S.C. Jamir den ajurutep
Dimapur, February 8, 2026
(TYO): Bhandari & Changpang
Area Aggrieved Villages Forum
(AFR B&CA) ajanga "No
Foothills Road, no oil exploration"
takhangba agütsüshiogo.

February 7, 2026 nü Wokha
kübok Longtsiri village nung
Bhandari aser Changpang
tesemtem nung alir lokti senden
ka amendang iba takhangba
agütsüshitsü bangjemogo.

Senden nung Tssori Old/New
adena Mokokchung District
kübok Mangkolemba Division
nung Longayim Village den
sendaktepba alignment ama
inyaktsü aser Baghty Division
kübok anünga aliba lenmang
asoshi March 31, 2026
matongdang work order agüjang

ta ashitsü telemtetba agi.
Iba alignment ya Lotha Hoho-

i mulunga agizükogo aser June
4, 2024 nü Chief Engineer
PWD, R&B dangi yokogo ta
parnokisa ashi.

Onoki mepishiba ama
meinyakra ozüngi melaba ama
sorkar anema mapa inyaktsü ta
MEDIA CELL , Bhandari &
Changpang Area Aggrieved
Villages Forum (AFR B&CA) on
Foothills Road Construction
Project-i sangdong ka nung
metetdaktsüogo.

Parnokisa bangdak
department dang e-tender
process tenzüktsü aser ali
kiburtemi agütsüba li nung 40-
foot-wide road lapoktsü
ayongzükogo.

Foothill Road atema 'no road, no oil' metetdaktsür

Mumbai, February 8, 2026
(Agencies): Bangladesh nung
Hindu nungeri parnok
temetentem atema noktakra alima
ajungalen Hindu nungeri parnok
pusema nungittsü ta Rashtriya
Swayamsevak Sangh (RSS)
tanishir Mohan Bhagwat-i
metetdaktsüogo.

Alima nung aliba Hindu
nunger longjemba ajanga tesem
mashii ka nung onok temeten
aser tebilemtsütem asoshi
raratettsü ta pai ashi.

Mumbai nung RSS lecture
series anogo tanabuba nung
jembidang "Bangladesh nung
Hindu nunger crore 1.25 shi lir.
Parnoki idakji alitsü aser raratsü
lemtetra, alima ajungalen Hindu
nungeri parnok yaritsü" ta
Bhagwat-i ashi.

RSS centenary tenüng nung
'100 Years of Sangh Journey:

New Horizons' ta ser anogo
ananü Vyakhyanmala nung
jembidang pai iba ya ashi.

Bangladesh nung tesüiba ita
ishika nisung teloktemi minorities,
talisa Hindu nunger dak tenük
yoka inyaksangshia arur.

Anti-India aser anti-Hasina
kaketshir lennir Sharif Osman
Hadi asüba sülen nungi minorities
anema mapa kanga bulua
inyaker.

Tesüiba sorkartemi India
nung nütsüng yongsük
melenshiba atema teinyaktsütem
meinyaki toktsü. Iba ya birth rates
aser illegal immigration ajanga lir
saka sorkari kecha meshii dang
toktsü ta Bhagwat-isa ashi.

"India ya joko ojang dang
tashimait kümdaktsütsü, India
raksatsü makok. India raksatsü
merangertem raksatsütsü" ta
paisa ashi.

RSS-i corporate mesüra
institutional dak memetaloker.
Onok külem volunteers nungi
senotsü bendener ta Bhagwat-i
senotsü dak sendakba atema ashi.

"Nisungtemi RSS kong nungi
sen angur ta bilemer. Onok
senzüdang chiyungtsü alitsü
melena tiffin ang meshir aser
hotels nung masü saka onük
züngsemtem kidang anenzüker"
ta paisa ashi.

"Caste mashii ka nungi nisung
kati RSS tanishir inyaktettsü. SC-
ST mesüra Brahmin tebendang
mali. RSS ya mezüngbo
Brahmins den tenzük saka onoki
caste ajak asoshi inyaker" ta
Mohan Bhagwat-isa ashi.

"Onoki tesülen nungi gari
manir. Sorkar nung alirtemi dang
sorkar len anir aoer" ta paisa BJP-
i aniba sorkar nung meinprong
masür ta ashi.

New Delhi, February 8, 2026
(Agencies): Google-i Android
smartphone amshirtem
amshirtem dang Arsink Malware
ta ser lendong tulu aketba
malware nungi kümdanga alitsü
osang metetdaktsüogo.

Iba ya teti ajuruba virus ka
masü saka kanga dang lendong
tulu aketba Remote Access Trojan
(RAT) lir. Iba ajanga personal
information auyatettsü aser phone
telungi aitba sülen bendanga
amshitettsü ta Cybersecurity
researchers-i ashir.

Arsink malware ya variants
balala nung prokshir aser iba jagi
putettsü aser noktangtsüba nung
timtem ajurur. Iba malware ya
apps ajanga phone telungi aiter ta
Zimperium ta ser mobile security
company kati metetdaktsüogo.

Arsink ya teti ajuruba virus
ama masü. Iba virus ajanga
messages züngteter, call logs
reprangteter, contacts auyateter,
microphone amshia audio record
süteter aser device nung yua aliba
files lapokteter ta Cybersecurity
researchers-isa ashir.

Iba malware ya Google Play
Store tema nungi prokshir. Iba
malware ya Telegram channels,

Discord posts, third?party
websites aser taitsü aketba
download links ajanga prokshir
ta researchers-isa
metetdaktsüogo.

Iba malware ya WhatsApp,
Instagram, YouTube, Spotify,
Facebook aser TikTok amala
nüngtugu apps indang "Mod"
mesüra "Premium" versions ama
sayua prokshir ta parnokisa ashi.

Google-i parnok Play Store
nung Arsink malware indang
version kecha mali ta jangjatsüogo.

Android devices nung Google
Play Protect amshiba ajanga ibala
apps nungi kümzüka ayur ta
Google-isa ashi.

Google Play Store nungi dang
apps download süang aser
nüngtugu apps indang 'Mod'
mesüra 'Premium' versions
mamshitsüla ta Google-i
kümdangtsü metetdaktsüogo.

Parnokisa emails, messages,
Telegram channels, mesüra third-
party websites nungi taitsü aketba
links nung mekongshitsü shiogo.

Nü indang device nung
lendong aketba apps putettsü
aser noktangtsü atema Google
Play Protect amshiang ta
Google-isa ashi.

Onoki Bangladesh nung Hindu nungeri yaritsü: Mohan Bhagwat

Arsink Malware nungi kümdangtsü metetdaktsür

Imphal, February 8, 2026
(Agencies): February 8, 2026 nü
Manipu kübok Ukhrul district
nung Tangkhul aser Kuki nunger
tsüngda raratepba ajanga district
administration-i curfew ozüng
agütsüogo.

Litan village nung telok ana
tsüngda lung agi ontepa raratep
aser parnok senshidaktsütsü
atema security forces-i tear gas
shells amshi.

Osang angazükba agi iba
mapang injang dena khatokba
ajanga tensa mejungi aküm.

Tensa raksatsü aser public

timtemtsü arentaka bilemba agi
Ukhrul District Magistrate Asish
Das-i Bharatiya Nyaya Suraksha
Sanhita (BNSS), 2023 kübok
tenokdangba agütsüogo.

February 8 aonung 7:00 ako
nungi tenzüka tanga tetuyuba ka
magütsü tashi nisungtem pei ki
toktsür maotsü aser law & order
raksatsüsa mapa kecha meinyaktsü
tenokdangba agütsüogo.

Honibar aonung Litan village
nung nisung tenet-ti kati
Tangkhul nunger ka dak azükba
sülen mepetmesü adoka liasü ta
ketdangsürtemi ashi.

Ukhrul nung Tangkhul aser Kuki nunger raratep

MGM College nung career counselling sentong agi

Dimapur, Tsüklai/February
08 (TYO): Eagle Crest
Institute, Dimapur ajanga
February 7, 2026 nü MGM
College, Dimapur nung career
counselling sentong ka
ayongzüka agi.

Iba sentong nung department
balala nungi semester 6 buba
nung azünger kaketshirtem
shilem agia liasü. Shisalen sayur
ya Eagle Crest Institute nungi
liasü aser parnoki kaketshir nem
graduate asüba sülen telemtetba
agitsüba, mapa balala lenmang
tem indang angatetdakja liasü.

Kaketshir aika züngzüker
mapa inyaktsü lenmang
memeteti amajok nung mapang
indokba tebilemtsü ajiteta iba
sentong ya ayongzüka liasü.

Iba sentong nung kaketshir
tem pei sempet aser tejangraba
den lirumedema career
lenmangtem sayua liasü.

O jembirtemi soft skills,
mapa takok ngua inyaktettsüba
sempet, industry nüngdakba
training aser kanga toktepa aliba
tensa ka nung career aintsü
asoshi angazüktsü nüngdakba
indang jembia liasü.

Iba sentong ajanga
kaketshirtem tarutsü nükla
asoshi asoshi tangazükba jenti
liasü.

Iba sentong ajanga career
sentong kanga junga
asameyanga yanglutsü, pei sasa
pei dak temulung lemtettsü aser
renemshitsü indang
angazükdakja liasü.

Iba career counselling
sentong ya kanga takok ngua
agiteta kaketshirtem takum
nung terenemshiba kaa liasü, ta
MGM College sangdong ajanga
ashi.

Dimapur, Tsüklai/February
08 (TYO): North Eastern
states balala nung nüburtem
nem teyari agüja jajaba NGO,
Pro Rural ajanga Peren district
kübok Kebai-Khelma region,
Ahthibung block nung yimtsüng
balala nung February 4-6, 2026
anogotem mobile health check-
up camps ayongzüka liasü.

Consultant health specialists
nungya general medicine, eye-
care optometrist, dental surgeon
aser Medical department nungi
district MICTC team liasü aser
parnok lungjemer meta talang
nung aliba tesemtem nem
healthcare agütsür, ta osang ka
ajanga ashi.

Iba moboile health camps ya
village council halls aser sub-
centres nem ayongzüka tenük
tashi mait aliba nisung taintem
nem tenük aina lema agüja liasü.

Anogo asem mobile medical
camps nungya tanur tain nisung
267 anepalua liasü, shirnok
healthcare atema jila bushia
moteti liasü. Iba camp aliba
mapang item yimdak
yimtsüngtem nung healthcare
tajungba agütsütsü nüngdakba
ajiteta liasü.

Item camp ya HCL
Foundation indang senotsü
teyari nungi ayongzük, koba
2025 küm küm ka community
healthcare project atema Pro
Rural nem agütsü.

Iba sentong nükjidong ya
meta talang nung nüngdakba
healthcare services agütsütsü
asoshi lir.

District medical department
ajanga nurses, ASHA workers
aser MICTC team yokba
ajanga iba Pro Rural sentong ya
takok ngua agia liasü.

Peren nung Pro Rural ajanga health camp ayongzük

MGM College, Dimapur nung February 7, 2026 nü career counselling sentong agidang
tangokba noksa ka nung shisalen sayur aser kaketshirtem angur.

Dimapur, Tsüklai/February
08 (TYO): Labour
Department ajanga State nung
mapa inyakba tesem ajunga
nung inyakertem takum
kumzüka ayuba yimya
ajungkettsü asoshi aser
Occupational Safety, Health
and Well-being ajungmesotsü
atema State Safety Awards
2026 agütsütsü sentong lir, ta
department sangdong ka ajanga
ashi.

Anungji tatishitsü tajung
sayuteta safety practices,
lendong nungi kumzüka alitsü
mera agiba aser Occupational
Safety and Health (OSH) nung
temulung agüja inyakba atema
Nagaland nung aliba Factories,
Construction Establishments,
MSMEs and other Industrial
Units nungi Applications /
Nominations meshir.

Mapa inyakba tesem
tajungba kumdaktsütsü asoshi

inyakba atema tepela
lemsateptsü aser maneni safety
management system tajungba
kumdaktsütsü ajungmesotsü
nükjidong nung iba Awards ya
agütsütsü.

Eligibility, award categories,
guidelines aser application
format ya Department indang
official website https://
labour.nagaland.gov.in nung
angutsü, ta sangdong ajangasa
ashi.

Labour Department-i State Safety Awards 2026 atema metetdaktsür

Dimapur, Tsüklai/February
08 (TYO): Department of
Social Welfare shisadokden
senden ka Ungma Senso
Telongjem Hall, Mokokchung
nung February 7, 2026 nü
Advisor, Department of Social
Welfare, Wangpang Konyak
den mena liasü.

Iba senden nung
Mangliyangba, District Welfare
Officer, Department of Social
Welfare, Nagaland menden

liasü, kong ketdangsürtem
metetpelaba, report agütsüba
aser Advisor-i ketdangsürtem
den jembiba mapang liasü.

Iba senden nung Nagaland
ajungtsü asoshi aser nüburtem
ajangzüktsü asoshi sentong aser
maparen balala indang
temulung rakpoka jembia liasü.
Mokokchung district nung
welfare schemes balala
tajungba nung mapa kuma
inyakdang tashi taitba nung

amalitep akatsü nükjidong nung
iba sentong ya ayongzük.

Senden nung district welfare
officer aser staff, district
programme officer, child
development project officers
trok, CDPO nungi supervisors,
Poshan coordinators, Sakhi
OSC, DHEW, PMMVY,
DCPU PO NIC, Childhelpline
coordinator aser Mokokchung
Anganwadi workers indang
supervisor dena liasü.

Mokokchung nung Social Welfare Dept. senden ka amen

Mokokchung nung Honibarnü Department of Social Welfare shisadokden senden ka
amendang tangokba noksa nung Advisor Wangpang Konyak aser department
ketdangsürtem angur.

Dibrugarh, Tsüklai/February
08 (Agencies): Assam nung
Tinsukia district kübok private
school ka nung arushi küm 13 tain
kaketshir ka nem temerenshi
agütsüba sülen asüba ajanga
Upper Assam tesem ajungalen
nüburtem ain adoktepa police temi
tesayur ka apu aser kaket reju
inyakyim bushisüngdang tenzük.

Phillobari police station kübok
Sankardev Sishu Niketan nung
Class VIII nung azünger Utpal
Taye ya Hokulbar aonung Assam
Medical College and Hospital
(AMCH), Dibrugarh nung asü,
shiba yangji Brehostibarnü nungi
temang anepalua liasü. Tesayur
kati school telung nung
tanubosang dak azük ta police
aser kinunger temi ashir.

Deobarnü par kidang tensa
mejungi akum, kong Utpal tetsü
Dipti Rekha Teye ya ishiben ka
süchia ao. Lai shia arutsü aser lar
jabaso tenüng jashia ajeptsü aser
ano süchia aotsü ta asü, ta
kinunger temi ashi.

"Pa scientist kumnüa liasü.
Sodu mapanga pai scientific
models yanglua exhibitions nung
senpet ngua liasü. Ozü jabaso ka
dang aliba tia tajungba
kumdaktsütsü atema ni school-i
yok. Tesayur kati pa arishi
tembangtsü," ta Utpal tebu

Ganesh Taye-i ashi.
Utpal tenu ya tetsür ka arishi

küm ti tain Vaishnavi lir. La teti
asüba magizükteti lir, ta kinunger
temi ashir.

Police temi tai tonglokja
alisang tesayur Sanjib Sharma
(45) putogo aser judicial custody
nung lir. "Tai tonglokja alisang
tesayur tepuokdaki yokogo," ta
Tinsukia Senior Superintendent of
Police Mayank Kumar Jha-i
Deobarnü ashi.

Utpal tebui benokba nung
ajemdaker Bharatiya Nyaya
Sanhita (BNS) indang sections
tapet kübok ken o ka benokogo.
"Kanga junga bushisüngdangba
mapang lir, aser aibelena alir kata
metoktsütsü," ta Phillobari police
station indang officer-in-charge
Ajit Sonowal-i ashi.

School aser anasa
shishilempadak tesem nung
longkak aita liasü. Tesayuri
temerenshi tali agütsü ta nüburtemi
aitsür. "Discipline ya melenshitsü
atema lir, samatsütsü atema
masü," ta yangji alir kati ashi.

Iba tatalokba ya ajanga
Supreme Court totuyuba nung
Right of Children to Free and
Compulsory Education Act, 2009
kübok temerenshi magütsütsü
shia aliba nung tali temulung
agütsüshir.

Assam: Tinsukia nung kaketshir ka
temerenshi agütsüba sülen asü

Imphal, Tsüklai/February 08
(Agencies): Manipur sorkari
Imphal yimti nung
shishilempadak tesemtem nung
sen 3,647.23 crore jenjang
lenmang yangluba mapang lir.
Deobarnü Chief Minister
Yumnam Khemchand Singh-i
northern Imphal nung Thangal
Bazar semdanga project
teinyakdak aliba reprangshima
liasü.

Urban aser suburban
lenmangtem kilometers 547 shi
tajungba kuma yanglushitsü aser
kilentzü aoba lenmangtem
yanglushitsü nükjidong nung
item mapa ya inyaker.

Asian Infrastructure
Investment Bank (AIIB) ajanga
senotsü teyari agütsüba
Manipur Urban Road, Drainage

and Asset Management
Improvement Project
(MURDAMIP) ya PWD,
Government of Manipur ajanga
inyaker.

CM Khemchand-i
ketdangsürtem den sensaksema
market areas tebour
jungdaktsütsü asoshi terenlok
mapa tajungba nung inyaktsü
ashi.

CM ya meina
Thangmeiband AC MLA
Khumukcham Joykisan,
Keishamthong AC MLA
Nishikant Sapam aser Public
Works Department, Municipal
Administration, Housing and
Urban Development
(MAHUD), aser Imphal
Municipal Corporation nungi
ketdangsürtem arua liasü.

Manipur CM-i Imphal nung
lenmang yangluba sema jaja

https://

BJP-i Bengal nung TMC sorkar
anentsütsü: Suvendu Adhikari

February 08, 2026 nü New Delhi nung electric vehicle (EV) bus 500 semzüktsütsü atema
anendena yua aliba tesem nung nisung adenshia aliba noksa nung angur.

Kolkata, February 08
(Agencies): Amongnü BJP
lenir tain, Suvendu Adhikari-i,
taküm April ita nung Bengal
assembly election nung BJP-i 2/
3rd majority ajanga takok ngua
BJP-i Mamata Banerjee-i aniba
Trinamool Congress küm 15
sorkar anentsütsü, ta
metetdaktsü.

Birbhum district nung lokti
senden ka nung jembidang
Adhikari-i, north aser south
Bengal naprongla nung TMC
nem tamakok ngudaktsütsü
atema nüburtemi telemtetba
agiogo, ta ashi.

Special Intensive Revision
(SIR) agia electoral roll nungi
taila voters agienadokogo,
anungji joko ruling party-i voters
amokmeren mesütettsü mesüra
proxy vote magütsütettsü, ta
ashi.

"Onoki 2026 Assembly
election nung takok angutsü
aser April ita tashi nungbo
sorkar akümtsü. May ita nungi
tetsür shia nem ita shia onoki
sen 3,000 agütsütsü atema
sangdong agütsütsü," ta
opposition lenirisa metetdaktsü.

Adhikari-i jembiba o dak

sendakba nung TMC state
general secretary Kunal Ghosh-
i, "BJP nung inyakertem tasü
itdaktsütsü atema Adhkari-i
mangdang lemsateptsü akok,
kechiyong taruba election nung
BJP-i menden 'double-digit'-a
mangutsü, ta pai meteta dang
lir," ta ashi.

TMC MP Kalyan
Bandhopadhyay-ia, taküm
election nung BJP-i tamakok
kanga mejungi angutsü,
kechiyong Bengali nungertemi
parnok dak mapetba party
meyaritsü, ta ashi.

2021 küm West Bengal
Legislative Assembly election
shilem 8 lemsar March 27 nungi
April 29 tsüngda agia liasü, aser
tongtibang constituency ana
nungbo September 30 nü ang
agi.

Iba election nungji Mamata-
i aniba Trinamool Congress-i
menden 213 nung takok angu
aser BJP-i menden 77 nung
takok ngua liasü.

Bengal elections puti otsü
nung Congress aser Communist
party-i menden ka nunga takok
mangubaji 2021 küm election
nung liasü.

New Delhi, February 08
(Agencies): Amongnü Union
Home Minister Amit Shah-i,
security asalentong,
infrastructure terenlok aser
Maoist telungpurtem senotsü
networks raksatsüba ajanga
Left-Wing Extremism anema
raraba nung terenlok tulu lir,
aser taküm March 31 tashi
nungbo Maoists telungpurtem
meshimeshia samatsütsü, ta
metetdaktsü.

March 31 atongtsü joko
hopta ishika dang lia
Chhattisgarh yimtiba, Raipur
nung high-level security review
senden ka amenba mapang
nung Shah-i ibaji metetdaktsü.

Senden tembangba sülen
Shah-i X ajanga, "Tanü Raipur
nung ni Chhattisgarh sorkar
aser Maoists anema rarar

ketdangsertem den tensa
asadanga senden menogo.
Security asalentong,
infrastructure terenlok, Maoists
senotsü network raksatsüba
aser 'surrender' asüba
telungpurtem nem teyari
agütsüba inyakyim ajanga iba
tongbang nung terenlok kanga
lir. March 31 matongdang
Maoists meshimeshia
samatsütsü," ta metetdaktsü.

Raipur kübok Nava Raipur
Atal Nagar nung aliba hotel ka
nung ayongzükba senden nungji
Chhattisgarh Chief Minister
Vishnu Deo Sai, Deputy Chief
Minister Vijay Sharma, Union
Home Secretary, Director of
Intelligence Bureau (IB) aser
Ministry of Home Affairs nung
Special Secretary (Internal
Security) nunger aden.

March 31 anogo tashi nungbo Maoists samatsütsü: Amit Shah
Senden nungji Central

Reserve Police Force (CRPF),
Border Security Force (BSF),
Indo-Tibetan Border Police
(ITBP) aser National
Investigation Agency (NIA)
nung tongti ketdangsertem aser
Chhattisgarh, Odisha,
Maharashtra, Jharkhand aser
Telangana state tem nungi tongti
ketdangsertema liasü.

Chhattisgarh kübok Bastar
region ya Maoists telungpurtem
amenoka aliba tiyongtsü tesem
ka lir. Iba region ya
Maharashtra, Telangana,
Andhra Pradesh aser Odisha
den arrtsülen lir.

2024 küm January ita nungi
tenzüka tang tashi nung Maoists
500 dak tali tepsetogo, 1,900
puogo aser 2,500-ibo pei sasa
surrender süogo.

February 08, 2026 nü Malaysia yimtiba, Kaula Lumpur nung
India aser Malaysia na tsüngda tezüngzüktep agiba mapang
Ato kilonser Narendra Modi aser Malaysia Ato kilonser,
Anwar Ibrahim na tangokba noksa nung angur.

Prayagraj, February 08,
2026: Taoba mapang
Maharashtra deputy chief
minister asür Ajit Pawar
asüpila dak sendakba
sentong tatembangbuba
nung pa kinüngtsü
Maharashtra Deputy Chief
Minister Sunetra Pawar
aser jabaso Jay Pawar na
tangokba noksa nung
angur.

New Delhi, Tsüklai/February
08 (Agencies): Ato kilonser
Narendra Modi-i anogo ananü
Malaysia semdangba mapang
nung India aser Malaysia nati
tezüngzüktep trok agiogo.

Amongnü Malaysia yimtiba,
Kuala Lumpur nung Malaysia
Ato kilonser Anwar Ibrahim
aser Ato kilonser Modi nati
külemi osangbenertem den
jembidang Modi-i, Malaysia
nunger shisaliok, media aser
sobaliba nung Tamil nunger oshi
kanga züngshiba ya ajanga linük
ana tsüngda nüburtem
tesendaktep tera-yanga aliba
sayur, ta ashi.

Modi-i, "Yaküm ASEAN
Summit nung adentsü atema ni
Malaysia-i maruteti liasü,
ajisüaka ni kü tembar dang ni
tekeraba nung Malaysia
semdangtsü ta nangzüka liasü.
2026 küm bendangli mezüng
semdanga ni Malaysia-i aru," ta
metetdaktsü.

Comprehensive Strategic
Partnership tashi itshitsü
nükjidong nung lenir anati onük
aika nung o lemtepa liasü.

Modi-i, "Security sector
nung asenoki kiralongra anema
amalitepa raraba tashi itshitsü,

intelligence osang lemsateptsü
aser tzüyim nung security atema
amalitepa inyaktsü. Iba dak alia
defence nunga taliba amalitepa
inyaktsü," ta metetdaktsü.

Linük anati ar tificial
intelligence,  digital
technologies, semiconductors,
healthcare aser chiyungtsü
security sectors nunga taliba
amalitepa inyaktsü, ta ashi.

Ano külen Malaysia Ato
kilonser Anwar Ibrahim-ia India
nunger rongsenkettzüng jenjang
ainba atema tenüngsang agütsü.

India aser Malaysia nati
tezüngzüktep trok agi aser
document pezü lemsatepogo.

Tezüngzüktep trok nungji
Audio-visual co-production,
Disaster management
cooperation, Combating
corruption, United Nations
peacekeeping aser
Semiconductor cooperation
densema lir.

Iba dak alia tongtibang
documents aser reports
lemsatepa liasü, aser itemji -
Malaysia nung India sensotem
atema social security,
vocational training & education,
security cooperation aser
healthcare cooperation lir.

New Delhi, February 08
(Agencies): Samajwadi Party
(SP) tongti lenir aser taoba
mapang Uttar Pradesh Chief
Minister, Akhilesh Yadav-i,
election commission-i Form 7
tim masüba nung amshir;
Election commission-i BJP
indang wako asongtsüla, ta
aitsü.

Electoral roll nungi tenüng
agienba anema tashishiba
agütsütsü atema election
commission-i Form 7 ya
agütsür.

BJP aser Election
Commission na tsüngda
tesendaktep lir, ta aija Akhilesh
Yadav-i, "Samajwadi Party-i
takok anguba tesemtem nung
Form 7 renema print süogo," ta
ashi.

"Taoba osangbenertem
senden nung onoki Form 7 dak

sendakba nung
tasüngdangbatem agütsü, aser
sorkari Delhi, Lucknow aser
linük tesem balala nung aliba
agencies aser mongintem yok.
Parnoki voter list renemogo
aser Samajwadi Party-i election
nung takok anguba tesemtem
nung booths jangjatsü atema
amshir. Item tesem nung Form
7 renema print süogo aser tesem
aika nung timtem adokogo," ta
Yadav-i ashi.

Paisa, Special Intensive
Revision (SIR) amshiba ajanga
BJP-i Bihar election nung takok
angu, aser kasaji West Bengal
nunga amshitsü meranger, ta
ashi.

"Parnoki West Bengal nunga
SIR ajanga yamaji inyaktsü
meranger. Yangji state sorkar
aser Chief Minister (Mamata
Banerjee)-i Election

Commission ya BJP indang
commission kümogo, ta aiben
jembir. Election Commission-i
BJP wako asongtsüla," ta pai
ashi.

Uttar Pradesh nung
tashishiba agütsütsü atema
Election Commission-i March 3,
2026 tashi anogo
atsülangtsüogo.

Sensotemi tashishiba
agütsütsü atema state Chief
Electoral Officer-i mapang tali
meshisemba sülen election
commission-i mapang
atsülangtsü.

February 5 nü Election
Commission of India-i draft
electoral rolls January 6, 2026
nü sangdong aser tashishiba
agütsütsü atema February 6
tashi mapang agütsü, saka EC-
i mapang atsülangja March 3
tashi mapang agütsüsemogo.

EC-i BJP indang wako asongtsüla: Akhilesh Yadav

India aser Malaysia nati tezüngzüktep trok agiogo

Asenok asoshia tansütsü !

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Taoba hapta February 05 nü Meghalaya state kübok
East Jaintia Hills nung ali mijang, nakmati adokdak
ali telong nung bomb apoker ama angashiba sülen,

iba nakmati tua aiba longki anembanga nisung asüba
lendongji asenok asoshia tekümdangtsü aser tansütsü
tatalokba mapa ka asütsü. Iba lendong nung asür iba
yimobilem zülu tashi nisung 28 junger liasü aser ano ali
telonglen ali agi nembanger magitettet nisung aika mang
bushitepdagi. Akhidang nungi Meghalaya nung ya ali mijang
tua taküm alir kibong aika lir, ajisüaka iba mijang atuba mapa
ya mapa inyakertem, tang amaji lendong majurutsüsa ozüngi
melaba inyakyim nung meinyaker. Ibayongji, tang dang
masü saka taoba küm-a December 23 nü kasa ali mijang
atudak lendong ataloka nisung ana tashi asüba asenoki
angashiogo. Meghalaya nung ya ali mijang atuba yimya ya
koya longki tua aiba amai dang zübazübaa tua aier, anungji
tang amaji ali agi anembang dang mapa inyakertem taküm
kümzüktsüsa noktangdak aser soitdak kecha mali
nembangdaktsür aser aika ali agi nembangba kija agi masü
saka ali temalen nungi mopong aitdak nemdangadoker
tango mesashitet süadoker. Atangji, ali mijangji matutsü ta
masü, kechiyong ajia Tsüngremi nisungtem nem agütsüba
rongsen aser temoatsü lir, ajisüaka Tsüngremi moatsüba ali
rongsen bushi dang asenok  mekümdang aser
mebilemdangi inyakba ajanga asen taküm dang masü saka
tangar ayangertem taküma dena samatsütsüsa inyakbaji
alima ozüng tsüngdang dang masü saka Tsüngrem
tsüngdanga tai asütsü. Ali mijang ya industry tulu aser
electric light adokdak kanga nüngdaker, anungji talisa China
aser India lima nung tesem aisü nung ali mijang atudak tulu
lapoka yur government-i inyakertem lendongi maitsüsa
repranga inyakdaktsür. Iba amaji inyakdaktsüaka, nisungi
menokdangtetba alima lendong aika alinungji, khenkhenbo
item ali mijang atuba longkitemjia nembanga anentsü alua
lendong ajurur, ajisüaka nisung aika tasü tama lendong
majurudang kümzükteter. Ano, Meghalaya aser asen lima
ama nung ali mijang mashi-mashi atuba inyakyim ajanga
mapa inyakertem, tang amaji tasü tama lendong ajurubaji
dang masü, saka nübortema teti atema akoksatsüsa ali
mijang atuba temeket nung süngdonga memeyitsüsa ali
raksatsür aser ayong nunga taküm kecha melitettsüsa
menentsür. Tanü Meghalaya nung ali mijang atuba ajanga
ayanger kibong aika nung mangyim jashi ajuruba osang
angashidang, temulung ayanga bilemer aser asen lima
nunga kasa lendongji memenui ataloktsü amai shisabulur.
Pei tebok aser kibong mesütsü asoshi inyakba mapatem
rongnung lendong  aketba aser mapa tasaktibaji ozüng
anema ali mijang atuba mapa ya ka asütsü . Anogo shia ali
mijang aturtem ali telongleni mijang atui aibaji taküm
meyipa adoktsü asü madoktsüar memetet, taküm agi
tendanga pei bok aser kibong asoshi ayanger. Aji
temeimtsüka, kechiyong aji meinyakra tangalenbo
ayangdak makaba purtem jenti lir. Ajisüaka, item ama teimla
makaba sensaker ayangertem tia meteta mapa kiburtemi
parnokji shiruru ama mezüngmeshia mamshitsüla.
Ayangertemjia kasa nisung ta mapa kiburi angatettsüla aser
ayangertem takümji akümtsübua amshitsüla. Shiba südir
sang, pei asoshi senotsü ajangzüktsü inyakdang, asen mapa
nung ayangertem taküm samar külenang ano pei nübortem
taküm shitak lia moutettsüsa tzü mopong meraksatsütsüla.
Asenbo takar aküm saka aseni junga anepalu masüba aser
ozüng anema inyakba ajanga asen mapa nung ayangertem
kibong aika amitsür aser tebu malir kibong kümdaktsütsüsa
inyakba takarsangji metemjemtsü. Kasaji asenbo takar aküm
saka asen takar akümtsüsa inyakba mapa agi asen lima nung
ayong ajunga menentsü, ali terep kümtsü aser nübortembo
tesensakba tia nung toktsü ta süra asen takar akümbaji
tejashitsüka dang asütsü. Iba ama lendong, takoksa aser
tejashitsü anogo majurudang, asen lima nung kongsa
Meghalaya nung amaji ozüng anema ali mijang atuba
mapa inyakertem lir, anenadoktsüla. Kasa tangatetba
nung government nisungtemia aser yimtsüng yimtenia
pei ajangzüktsü bi lema masü saka nübortem
metetsümonga lendongi meyoktsü aser nübortem
makoksatsü mechi tenük zünga reprangtsüla.

"MANOKSHIBA LUNG
~ Sakurepla Longkumer

(Yashi adok nungi...)
Oja! Sakang -

Ashilai belemseta sen ishika bendenba den kinungertemi tera agütsüba tem
bendener tanur asemji züngdaktsü. Tanurtem züngdaktsünüdang labo shirang danga
tangar ama mozüki-i aotsüa mekoki liasü. Tetsü timtembaji tanur asemi reprangteta,
parnokia akok tashi nüngdak maliba nung sen meindok aser temeimer kari parnok
nem agütsüba süoshi tejen aser oset balala agi parnok tenük sünger ali. Iba den
Taochilai college temer kidangi arubaji anisüngzüktsüba melena  aonung tashi tila
tanurtem nem tuition agütsü aser anepdang züngia saker la lesson azüngtsü aser ano
tuition maneni anepdangjia college-i mao tashi agi. Yamaji, Taochila aser tenu anati
tetsü kanga lenji arua tebu meliaka Tsüngrem tashikang kübok par pezüi kibong
tongpang tuluji bener jaja. Anepdang ka college-i aotsü mapang atonger saka tetsü
mejangba nungi mesak. Par asemi tanepbo tetsüya kanga belemba agi talangka
mejanger alitsüa ta dang bilem. Par asem apusoa aodang tetsüi teti sarasademer
yoker saka iba anepdangjibo odang mesakba agi, Taochilai tetsü taktangi la mesotsü
ai saka tetsüji tangua mesashi yipden nung longdaker liasü. Lai tetsü temang nung
kongshi nung la mangji joko mekongzüka oya liasü. Taochilai yakta dang tenu anaji
jar kidanger aser kinungertem dang osang ashitsü yok. Ajisür kiyongertem kar arua
mozüki-i tetsüji bener ao. Doctor mapang shitak nung ajurua tetsü temangji reprang
nung, chiyungtsü junga mechii ani belem tali asüba den temulungjang tashitak kanga
meijungi akümba agi la yamaji aküm ta putet. Tanur asem teyimla aser akhüm tetsü
dang alinung tangu mesashi akümer nu ta par asem azüiteper ajeptzü tenzük.
Kinungertemi kechi komaka süaka la kümzükang ta doctor dang mepeshi. Mozü kar
agir külen, ICU nung ghonda ishika ayutsü doctor-i ashidang, ajaki mulunga la dang
kümzükerbo inyakang ta shir la ICU jagi yok.  Aonung tepiyong tetsü tasü ama ondaka
alidang, Taochila aser tenu anati Tsüngrem dak tamang kar sarasademba manen.
Tasüngnepji pezü ako meta tetsü teka arakzüba doctor-i osang ashi aser ghonda ishika
lir külen la saakogo ta ashi. Tepela nung tetsü den oa ajuruteptsü melena ali nung
apudaker tanur asemi Tsüngrem nem tenüngsang agüja sarasadem. Iba anepdang
shirnokisa par asem tepela nüktzü yima sarasadembaji angu, tenük nungi nüktzü malur
shinga maliasü aser atangji chirnurtem tamangi Ashila nem Tsüngremi tanaben taküm
shilua agütsüa ni ta Pa tenüng asang.

Taochi agi kümzük Ashila kodang tenük lapok, la anasa tanur asemji menürema
noktaker liasü. Idangji lai ola tanemi Tsüngrem taochi agi lar pezü kümzükogo ta ashi.
Iba o angashia par asemi Tsüngrem nem tali tenüngsang agüja tetsü dang nemeter
sarasadem. ICU nungi adoker ano mozüki nung anogo ishika munger kidangi tajungba
kümer shilang. Kinungtertemi ajungshia tanurtemo joko jila balalai tazüngi tatsüka
lirbo senshitsü , anungji yimtaki arua alitsü ashidang Ashilai lar tasoyim menungraa
yimtaki tsürabur den oa alitsü mulungtet. Hopta ishika lir kibong ajak yimtaki ao aser
ki tila ka mesemer idakji ali. Khristmas aser New year benjong asünung par pezüa
Tsüngremi küm piyong lar kibong len aniba asoshi tali tenüngsang agüja parnok ket
nung tera alibaji kiyonger tasentem den, tetsü tebou na den aser kinungertem den
lemsatepa benjongji süidaktsü.  Tanur asem joko jila balalai senshitsü mapang atong.
Par asemi tetsü kija toktsür aotsüji temulungi makoker saka par asemi Tsüngrem
tetsü den lir, anungji pei tazüngba wadangi shilangtsü aser khenü anogo tetsü arishia
alidangsa, la akhüm nung parnoki la tetsüng ali nunga majemshidaktsüi yaritsü ta
nükla nung yur par asem yim nungi apusoa ao. Ashilar kibongi tepela aser timtem
ajak nung Tsüngrem dak zep ta azüiter Pa tashikang kübok ajemalua aliba agi, anogo
ka nungi ka ta Ashila aser chirnurtem madak Tsüngremer taochi aser temoatsü teti
liasü. Yipru mopung tesashi arudang, an tetsüi techanu amokbang medem, Tsüngremi
Ashilar kibong teti Pa temeim aser taochi akhümbok nung ayu. Alima nungbo meimchir
aikati majuruba timtem tuoshi  Ashilar kibongi ajuru saka lar kibongi Tsüngrem temeim
mamadoki Pa dak temulung lemer aliba yong, tarutsü anogo nung lar kibong dangi
tepela nüktzü aser temoatsü talubosa yoktsü Tsüngremer sentong liasü. Ashilai lar
chir asem züngdaktsütsü asoshi lai alu tila ka ayim aser idakji tsük den aonsütsü
balala tsünü. Aonsütsü balala alu nung adokba temji lai kidangi bener adoka ayok
aser la alui maodangbo, tangar lui ayangi(hajira)sa ao. Lai sen kanga kümdanga amshi
aser labo tera agi dang nüngdakba tem peritsü merang aser tanüngba sen ajakji lar
chirnur asem nem bener yok. Saka tanur asemi tetsü khuret aser timtem metetba agi,
parnoki meranga azüngba nung takok tulu angu aser parnok azüngba reju balala nungi
senotsü teyari jenti ngua par asem item teyari jagi züngyonga ao. Ibayongji tetsü
nungi parnoki sen kata magi saka tetsü nem bank account ka lapoktsü aser lai inyakba
nungi anguba sen tem yangji rizüngdaktsü aser la taküm jiang taoba asünung kangabo
mebelemi kidang kazütsü ajungshi. Ashila dang yamaji tanurtemi shiaka, la meranga
inyakba taküm ka asünung, lai asentzü sena maneni inyak saka tanur asem den
khenübo anisüngzüka külemi alitsü nükla nung yur lai la temangjia anepalua ali.

(Maneni asüng adok nung...)

(Iba Yimdangjem otsü ya Tir Yimyim aser Bookipedia nati ayongba
toktep nung shilem agirtem)

Aonung Shilem
T.Ken 134:1-3

Doctors aser nursetem mozü kidang aonung
inyaktsü lemzüktsür. Sepoy, police aonung
parnok alidak lemzüktsür. Kodang aonung kija
mapa nung noktaker azüngmeyaka bilemer,
idangji T.Ken 134ji bilemtetang.

Tsüngrem kodanga manüner mesüra
memejanger. Anungji, asenoki mapang ajak
nung Pa tenzüktsü aser tushitsü akok. Ken
züluri ashir idakji Tsüngrem kidang aonung
aser anüngdang Tsüngrem dang sarasademtsü
aser Pa tushitsü putirtemi lir. Tekülemdak
maneni tekülemdak nungi tenüng asangba aser
sarasademba liasü.

Asenoki aonung mapang nunga Tsüngrem
moatsütsü akok. Taküm nung asenoki aonung
timtem ajanga aodang Tsüngrem tenüng
asangtsübaji temela masü. Saka Pai asenok
nem aonung ken agütsür. Paul aser Sila Filipi
tepuokdak Tsüngrem tenüng asangtsü koka
liasü (T.M.16). Parnok aonung shilem (shift)
nung liasü. Tsüngrem saka lir ta parnoki
metetta liasü,aser Tsüngremi teyari yok. Pai
parnok tepuokdak nungi anitet. Asenoki aonung
mapang memetetba temoatsütem angutsü akok,
kechiaser Tsüngremi lemang balala nungi
asenok den jembir.

Tangari  nai aonung tenüng asangba
mangutsü akok, saka Tsüngremibo angashir
aser angur.

Na anüngdang mesüra aonung liang, nai
anüngdang süang mesüra aonung tenzükang,
nai Kibuba tenzüker ta bilemtettang. Kechiaser
pai kodanga memejanger, Pai ne sarasadem
aser tenüng asangba mapang ajak nung
angashir, aser Pai na moatsütsü.

Mozambique nung tzümetsüng agi kongshirtem Tenla kidang jenokdaktsür

Billy Graham Library

February 08, 2026: Tawa
Mozambique nung tzümetsüng
lendong tulu atalokba sülen
tang iba linük nung aliba
Arogotemi lendong agi
kongshirtem Tenla kidang
jenokdakja yaridar, ta osang ka
ajanga metetdaktsü.

Küm tetenzüklen
Mozambique nung 'ita asem
nung arutsüba tzünglu' anogo
10 tsüngda aruba ajanga
tzümetsüng lendong tulu
ataloka liasü. Iba lendong
nungji nisung 100 dak tali asü
aser kiojen dang masü alu-a
aika tzü agi metsüngbangogo.

Linük yimtiba, Maputo den
sendaktepba lenmang aika
raksaba ajanga nüburtem aika
timtemdar.

Iba lendong ajanga nisung
645,000 dak tali kongshiogo
aser iba nungji Buzi district kija
nunga nisung 76,000
kongshiba densema lir. Ita ka
tsüngda iba district  ya
tzümetsüng agi anaben tashi
kongshia liasü.

Mozambique atema
Tearfund Director, Judas
Massingue-i, "Iba tzümetsüng
ajanga alu raksatsüba den
külemi nüburtem timtemtsüsa
lenla aika kongshiogo, aser
tensa tamajungba dang
akümer. Tearfund aser local
Arogotemi timtemertem den
yaritepdar," ta metetdaktsü.

Osangbener den jembidang
pai, Arogo nung lenir kabo par
ki tzü agi metsüngbangba agi
gari nung ang mejanger, ta
metetdaktsü.

Tzümetsüng lendong atema
renema alitsü asoshi Tearfund-
i Arogo nung lenirtem nem
training agütsür. Ajioda Arogo
nung lenir temi WhatsApp
groups ajanga tekümdangtsü
osang balala metetdaktsür
aser  tzümetzüng agi
kongshirtem Tenla kidang
jenokdakja chiyungtsü

agütsüba den külemi anepalua
yaridar.

Arogo nung lenir temi
chiyungtsü tenla  bendena
timtemertem yarir aser teyari
nüngdakba tesemtemi rescue
teams yoker.

Ano pastor  kar ibo
timtemertem pei kidang
jenokdakja yaridar.

Khristan charity telok
Tearfund-i yariba local disaster
risk reduction committees-i

kümzükba aser teyari agütsüba
maparen inyakdar.

Massingue-i, "Nüngdak
aika adoker- nisungtem
aienshidaktsür, jenokdaktsür,
tzü tajung agütsür  aser
nüngdak oset balala agütsür,"
ta metetdaktsü.

Massingue-isa, "Tearfund
volunteers aser  par tners
atema shisatsü meshija
sarasademjang," ta mepishia
metetdaktsü.

February 08, 2026: Tan hopta
Charlotte nung Billy Graham
Evangelist ic Association
(BGEA) indang Billy Graham
Library tanaben lapokogo; iba
kaketnang nung "The Journey
of Faith" tour exhibit densema
lir aser nüngtugu sayutsüngir
asür, Billy Graham-i alima
tesem balala nung Tsüngrem
wadang tenzükba iba library
nung sayar.

Küm shia iba kaketnang
anepalua yanglushir, aser ibaji
ajanga taküm January ita
nunga iba kaketnang shibanga
liasü,  ta Billy Graham
Evangelist ic Association-i
metetdaktsü.

Iba kaketnang ya 2007 küm
semzüka liasü.

2024 küm National Statuary
Hall Collection dak sendakba
nung US Capitol nunga Billy
Graham nem akhüm agüja pa
indang kürakyanglu ka sayaa
liasü.

US Capitol nung Billy
Graham nem akhüm agüja pa
indang kürakyanglu ka yanglua
lir aser tang kaketnang tasenba
nunga Rev.  Billy Graham
indang kürakyanglu ka yuogo.

Billy Graham Evangelistic
Association-i ashiba agi, iba
kaketnang nungji June 25 tashi

"The Calling of an Evangelist"
exhibition alitsü.

Billy Graham-i 1986 küm
Amsterdam Conference for
Evangelists ayongzüka agiba
sülen küm 40 ajungba nüngtem
nung iba exhibition alitsü.

Amsterdam Conference
nungji Khrista osangtajung
proktsü atema alima tesem
balala nungi pastor tem aser
sayutsüngir meyirjang aika nem
tesayuba agüja liasü.

BGEA Tir  aser  Billy
Graham'er jabaso, Rev.
Franklin Graham-i sangdong ka
ajanga, "Onoki tanaben
tesemdangertem Billy Graham
Library-i jaoker aser alima
tesem balala nung Khrista
osangtajung lemsateptsü atema
Tsüngremi kübu ama
tongmelang nisung ka amshiba
angazüktsü mepishir," ta
metetdaktsü.

Franklin Graham-i, "Kübu
taküm ali asübo pai, pa nem
akhüm agütsüba ya pa atema
masü saka nisungtem Yisu
Khrista dangi tuyutsü atema lir
ta shila," ta metetdaktsü.

Billy Graham ya 2018 küm
February 21 nü arrshi küm 99
lia asü.

Billy Graham Library nung
küm piyong Ladies Tea, Bikers

With Boxes aser Christmas
sentongtem agitsü. February 16
nungi February 21 tashi iba
Library nung "Mr. Graham
Remembered," sentong agitsü.

Iba Library nung kakettem
jenjang kanga ajemer ayoktsü
aser Dairy Bar special agitsü.
March 28 nü "Easter at the
Library," agitsü, iba dak alia
"Resurrection Quest," agitsü.

Iba Library semdangbaji
angati asütsü.

2007 küm iba Library
lapokba sülen tang tashi nung
nisung million 2.1-i iba Library
semdangogo,  ta BGEA-i
metetdaktsü.

2024 küm May ita nung US
Capitol, Washington nung asür
Rev. Billy Graham indang
kürakyanglu semzüka liasü.

Laishiba ka amer yangluba
Graham kürakyangluji National
Statuary Hall telung nung saya.
Yongmen in agi yangluba
süklep 7 (metre 2.13) talang
kürakyangluji Billy Graham
nem akhüm tetushi agütsüba
nüngtem nung yangluba lir.

Billy Graham tain akümba
sülen pa küm teimbaka
Montreat nung ali aser 2018
küm asü.

Alima puti otsü nung nisung
teimtiba dang sayutsüngiba

Charlotte nung Billy Graham Library tanaben lapokogo
sayutsüngirji pa lir. Graham-i
alima tesem balala nung nisung
million 215 matsüngdang
sayutsüngia liasü.

Pai tatembangbuba crusade
agibaji 2005 küm New York
nung liasü.

Graham ya US Tir tem-
Dwight Eisenhower nungi
tenzüka George W. Bush
nunger atema adviser liasü. Pa
tenzükba wadang ajanga tanela
tsütsü dang masü saka
yimtenren tsütsüa kongshia
temelenshi adoka liasü.

Billy Graham-i küm 80 shi
Tsüngrem tenzüka liasü, US Tir
12 nem counseling agütsü aser
linük/terr itor ies 180 nung
nisung million 215 matsüngdang
sayutsüngia liasü, aser ibaji puti
otsü nung sayutsüngi ajanga
nisung teimtiba ayimjemba lir.

2013 küm pa arrshi küm 95
ajungba anogo nung pai
America nungertem den
tatembangbuba jembia liasü.
Iba mapang nungji pai America
nung tanela jenjang majungba
atema sasaba olen ka nung,
"Mapang kaka nungbo ni ajep,
kechiyong ni yimti ka nungi ka
semdangba mapang nung
nüburtem aika Tsüngrem dang
nungi talangka pilaba ni angu,"
ta metetdakja liasü.

AO OSHI ANGAZÜKDAK:
TANÜ ANGAZÜKTSÜBA OJANG

Tzümar
(n) tzüim  aser ayong anasa lenden lima alirtem ( people live in
plain area nearby rivers)
* Assam len nungi tzümar atua asen den alir.
Tzümekütli
(n) tzü agi meketbanga aliba lima ( Peninsula)
* India ya tzümekütli tuluka lir .

11. Dokan, 13. Tinu.

TIPLEN :

1. Aben, 4. Artsü, 7. Lisem,

8. Liwa, 9. Sarasadem,

12. Aket, 14. Mangu, 15. Anünü,

16. Ango.

NAI-A YA METETTER

Dibrugarh, February 8,
2026 (Agencies): Arunachal
Pradesh kübok Lower Dibang
Valley district nung police ka
keyi agi ngosetba sülen anogo
ana lir iba tesem nung keyi ka
khaseter lia nguogo.

Keyi dak injang agi akhaba
zübo keta lir aser iba ajanga
shiruru asüba nung
tasüngdangbatem adoker.
Police tepsetba aonung den iba
ya sendaktepa lir asü ta
bilemer ta Forest
ketdangsürtemi ashi.

February 2, nü Arunachal
Pradesh Police nung head
constable Chikseng Manpung
motorcycle ka nung mener
Mayodia ajanga süidang keyi
kati tepset.

Manpung ya Namsai
district kübok Manfaiseng
nunger liasü aser pa ya Roing
Police Station nung radio
operator mapa lemzüka inyaka
aru. Tasüngji police aser forest
department personnel joint
search operation agidang pa
mang kanga mejungi kümer lia
angu.

Iba tatalokba sülen district
administration-i public safety
sangdongtem agütsüogo.
Aonung talisa two-wheelers
nung mesenzütsü, Mehao
Wildlife Sanctuary anasa
mesenzütsü tetuyubatem
agütsü.

Keyi tasü anguba sülen
forest aser police
ketdangsürtemi bushisüngdang

ana tenzükogo. Keyi dak
kodaser injang zübo liasü ta
parnoki bushiteper.

Külen, Tinsukia nungi
wildlife conservationist Devajit
Moran-ibo tawa Lower Dibang
Valley nung meimchir-keyi ken
o ya noktangtettsüba liasü ta
ashir.

Arunachal Pradesh Forest
Department-i December 2025
nungi Roing-Mayodia lenmang
nung keyi senzüsenbongba
meteta liasü ta Moran-i ashi.

"Ita ana jungnüa iba corridor
nung keyi senzüba osangtem
aser tenük kulitem liasü. Yamaji
süaka formal advisories,
movement regulation mesüra
safety measures kecha
maliasü" ta pai ashi.

Arunachal nung police ka tepsetba sülen keyi tasü angu

Guwahati, February 8, 2026
(Agencies): Assam sorkari
Chief Minister's Atmanirbhar
Assam Abhiyan (CMAAA 2.0)
tanabuba shilem tenzükogo.

February 7, 2026 nü
tenzükba scheme ajanga Assam
nung lanur 74,000 tema nem Rs
1,482 crore tashi senotsü teyari
agütsütsü.

Honibarnü Jyoti Bishnu
International Auditorium nung
Chief Minister Himanta Biswa
Sarma-i CMAAA 2.0 kübok
first instalment agütsü.

Iba sentong nung Kamrup
aser Kamrup (Metro) district
tem nungi lanur entrepreneurs

5,572 nem senotsü teyari
agütsü.

"Iba mapa ajanga sorkari
Atmanirbhar Assam mangdang
ayuba nung alizüng tulu ka
atonger. Sorkari job creation
aser entrepreneurship nung
temulung agütsür" ta CM
Sarma-i ashi.

"Tanü onoki Assam nung
entrepreneurs lakh ka
adokdaktsüba nangzükba
atalokogo. Onoki sorkar mapa
lakh ka nangzükdang
entrepreneurs lakh ka anitettsü
mangdang ayu. CMAAA 2.0
tenzükba ajanga iba nükjidong
tongogo" ta pai metetdaktsü.

Sorkari lanurtem
e n t r e p r e n e u r s h i p
jangradaktsünür aser parnok job
seekers masü saka job creators
kümdaktsünür. CMAAA 2.0
kübok lanur 74,000 temai
senotsü teyari angutsü ta
Sarma-isa ashi.

"Prime Minister-i
Atmanirbhar Bharat mangdang
ayuba den putepa state sorkari iba
scheme tenzük. Iba scheme
kübok lanur lakh ka shia nem
business tenzüktsü asoshi Rs 2
lakh agütsütsü. Tarutsü nung onoki
parnok PM Mudra aser tanga
national flagship schemes den
sendakteptsü" ta Sarma-isa ashi.

CMAAA 2.0 kübok entrepreneurs nem Rs 1,482 crore agütsür

Imphal, February 8, 2026
(Agencies): Manipur kübok
Senapati district nung central
aser state forces külem telok
kati drug shibelener ka puogo.

Nagaland den arrtsütepa
aliba Senapati district nung iba
nisung ket nungi opium, bike ka
aser mobile phone ka puogo ta

ketdangsürtemi ashi.
Manipur nungi opium bener

Nagaland nung oa yokdokba
telok ka nung pa ya züngsema
liasü ta police-i ashi.

Iba nisung ya Man Bahadur
Tamang'er jabaso Subash
Tamang (20) ta jangjaogo. Pa
ya Sadim Nepali nung alir.

T. Khullen Naka Point nung
D/78 CRPF, B/109 CRPF, 16
Assam Rifles aser Women
Police Constables-i mita
reprangdang Tamang apu.

Pa ket nung Gobind Tobacco
containers 10 nung opium gram
334 bena aliba apu ta police-i
ashi.

Manipur-Nagaland arrtsülen drug shibelener ka apu

Itanagar, February 8, 2026
(Agencies): Enforcement
Directorate (ED)-i February 6,
2026 nü Arunachal Pradesh
kübok tesem balala mita aodang
Rs 2.2 crore ngutetogo.

Trans-Arunachal Highway
(TAH) compensation ken o dak
sendakba nung bushitepa
aodang sen aika angu.

Iba highway project atema

alio alizükba nung assessment
aser disbursement maparen
nung tim masüba aika inyaka
liasü aser iba ajanga sorkar
senpong nungi Rs 44 crore
akoksa ta ketdangsürtemi ashi.

ED-i Itanagar nung tesem 6,
Lower Siang district kübok
Likabali nung ka aser West
Siang district kübok Aalo nung
ka mita ao.

Taila beneficiary ka kidang
nungi sen ngutet ta ED
ketdangsürtemi ashi.

Iba mapa nung
ketdangsürtemi Ziro nung taoba
Deputy Commissioner, District
Land Revenue and Settlement
Office (DLRSO)
ketdangsürtem, assessment
ketdangsürtem aser tiyongtsü
nung inyakertem kiojen mita ao.

Trans-Arunachal Highway dak sendakba nung Rs 2.2 crore ngutet

Guinness World Records nung 'largest electric bicycle
delivery' otsü nung Indian Institute of Technology Kanpur
(IIT Kanpur) züngsemogo.

Iba sentong ya EMotorad, Kuppam Area Development
Authority (KADA), Chittoor district collectorate aser Andhra
Pradesh sorkar yaritepa ayongzük.

Iba mapatong nung IIT Kanpur-i Kuppam Net Zero
Constituency Project ajanga technical partner ama yaritep
aser parnoki technical guidance aser planning support agüja
liasü.

Japan election nung PM Sanae Takaichi'er teloki takok angutsü imlar

Tokyo, Tsüklai/February 08
(Agencies): Japan nung
anojungi Ato Kilonser Sanae
Takaichi-i ayongzükba election
tembangogo, aser exit polls
nung lar Liberal Democrat
Party (LDP)-i takok tulu
angutsü sayur.

Linük nung tetsürtem
rongnungi mezüngbuba ato
kilonser ya party lenir kümer ita
pezü dang lir public mandate
tejangja ka bushir.

Lai takok angutsü takzüteta
aliba ya la jakdang inyaker ana
ama masü, kechiaser parnok
lenisüba kübok parliament nung
par nübu timba aliba ajema
akum, kechiyong ochimashi

mapa inyakba aser osettsüset
nung jenjang tali kuma liasü.

Japan nung alima rara
tanabuba sülenbo LDP-i aniba
coalition-i timba yimsü süa aru,
kechiaser opposition tashi tait
peria meliasü.

Parliament nung aliba house
anaprong nung LDP majority
aliba ajema akumba aser küm
aika Komeito par ty den
coalit ion nung arua aliba
chirepba sülen iba election ya
tia tendangba amai nisung
karibo ashir.

Ajisüaka nüburtemi la dak
saklokba ajanga lar  telok
ya ria  lar  sorkar  indang
approval ratings ya shilem 70

dak tema nung lir.
Menden 328 aliba nung

LDP yagi menden 274 nung
takok angutsü takzüteta lir, ta
NHK ajanga ashi.

Japan tesem ajunga nung
nüburtemi snow tsükba agi
asük-asaba arema vote agütsü,
koba küm 36 tsüngta mid-
winter poll mezüngbuba alitsü.

Japan indang transport
ministry-i Deobarnep ashiba
agi, train lines 37 aser ferry
routes 58 shibangogo aser
tayimtsü 54 thinenogo.

Tawa LDP nung mepetmesü
adokba ajanga Japan nüburtem
kanga tezü tanga arur, aser
kasa mapang osettsüset nung
jenjang timba akum.

Takaichi dak tejangraba
aliba, sorkari nübutem asoshi
senotsü tali indoktsü nangzükba
ajanga vote agütsütsüpur kar
ajungmeso amai ajiteter. Saka
shishilempartem dena nisung
aikati lai nangzükba ama
indokba ajanga Japan
rongsenketzüng shia marutettsü
ta ashir. Developed nations tem
sentsü aika aliba linüktem
rongnung Japan ya ka kumogo.
Ajidang masü immigration
tsütsü conservative tangatetba
aliba ajanga nüburtem
shisabolur, kechiaser linük nung
labour agi anünga lir.

Takaichi aser LDP den
tokteptsü opposit ion tang
telungjemba lir.  LDP den
taoba mapang coalit ion
partner  a liba Komeito ya
Constitutional Democratic
Party of Japan den lungjema
lower house nung opposition
bloc tulutiba kumteta lir.

Ukraine-i bendanger supplier kar nem tenokdangba agütsü
Kyiv,Tsüklai/February 8
(Agencies ):  Ukra ine t ir
Volodymyr Zelenskiy-i ashiba
agi, pai Russia indang drone
aser missile koba Ukraine
anema amshir  item atema
osettem yangluba bendanger
company ka r  nem
tenokdangba agütsür.

"Bendanger  indang
osettem medeni item haritem
yanglutsü tamakoktsü, koba
Russia-i tenokdangba agütsür
liaka  maneni lenmang
bushiteta  a lizükdar, " ta
Zelenskiy-i X ajanga ashi.

"Onoki item company-
component supplier tem aser
missile o drone yanglurtem
nem tenokdangba tasen
agütsütsü. Ni iba telemtetba
agiba nung sign süogo," ta
paisa metetdaktsü.

Ukraine tir-i sangdongba
osang nung tenokdangba
agüts üba  company t em
rongnu ng China  nunger
company t em den taoba
ma pang S oviet  Union,

United Arab Emirates aser
Panama nungi company tem
densema lir.

Russia  aser Ukraine na
rara küm pezü tashi raraba
anendaktsütsü a tema
sensaksem tagidak süaka
Russia-i ita ishika tsüngda
drone aser missile aika amshia
Ukraine makda r.  Pa rnoki
talisa energy aser logistics
sector tem maka arudar.

Zelenskiy- i X a janga
ashiba agi,  t aoba hopta
Russia-i drone 2000 dak tema,
guided aerial bomb 1,200 aser
missile tapu balala 116 yoka
Ukraine kübok yimti aser
yimtsüng balala makogo

Power  stat ion aser
subs tat ion tem maka
raksatsüba  a janga it em
station temeket nung aliba
tesemtem asükwa mapang
electricity aser heating makai
kümdaktsüba a janga
nüburtem kanga t imtepa
arudar. Linük yimtiba Kyiv
nunga ghonda  20  ta shia

electricity makai timtemtepba
ajangshiogo.

Zelenskiy-i ashiba agi,
pa rnoki Russ ian crypto
market aser mining operation
tem nongita yariba Russia
indang financial sector aser
lokti  t entett em nema
tenokdangba agütsüogo.

Russia-i Ukraine amak
tenzükba sülen linük ana küm
pezübuba raradar. Linük ana
tsüngda  yimjung asoshi
sensaksema arudar saka hai
haura makateti tang tashi rara
atsülanga odar.

Tang tesüsa US teyongtsüi
ia linük ana yimjung atema
sensaksem tenzükogo, saka
onük kar  nung hai haura
makateti arudar.  Russia-i
Ukra ine indang li tsü  kar
akhanger aser kasa mapang
nung Ukraine-i parnok litsü
agütsütsü memulunger. Kasa
mapang nung yimjung atema
sensaksem tembanga agitsü
asoshi US-i linük anaprongla
nongshia arudar.

Moscow, Tsüklai/February 8
(Agencies): Hokolbarnü
Russia nunger military lenir ka
akhaba nung aija alir ka puogo,
ta Russia indang Federal
Security Service (FSB)-i
metetdaktsü.

Aija alisang ya Russia
nunger Lyubomir Korba lir,
shiba Dubai nung pur Russia-i
anirogo. Pa ya iba lendong
atalokba sülen United Arab
Emirates nung Dubai-i jena oa
liasü, ta state meyong TASS
news agency-i Deobarnü
metetdaktsü.

Korba ya Russia indang
deputy military intelligence
chief, Lieutenant General
Vladimir Alekseyev mendanga
atar Moscow nung par kidang
stairway nung pa dak injang
khaloktsüba atema aitsüogo.
Vladimir ya injang agi teka,
tetsüng aser teku yirua liasü. Pa
mozükidangi anir ao aser
surgery agiogo, ta Russia media
sangdong balala ajanga
metetdaktsü.

Korba ya UAE partner temi
teyari agüja Dubai nung apu, ta
Russia indang primary

intelligence aser security
agency FSB-i ashi. Russia tir
Vladimir Putin-i aija alisang
aputsü atema teyari agütsüba
atema UAE tir Mohammed bin
?Zayed Al Nahyan dang kanga
pelaba lemsatepogo, ta Kremlin
otongdar Dmitry Peskov-i ashi.

Pa nem teyari agütsür ka
Moscow nung puogo aser ano
tanga tetsür ka Ukraine-i
jenaogo, ta FSB-i ashi. TASS-
isa, General Vladimir
Alekseyev amaktsü atema tasa
asartem jangjatsü atema
bushisüngdang südar, ta ashi.

Kasa mapang nung iba
lendong atalokdaktsüba atema
Russia nunger ketdangsürtemi
Ukraine dak tai tongloktsüogo,
koba Russia, Ukraine aser
United States nunger
ketdangsürtem Abu Dhabi nung
yimjung atema sensaksemba
sülen anogo asem lir ataloka
liasü.

Russia indang Foreign
Minister Sergey Lavrov-i ashiba
agi, iba inyakyim ya kiralongrar
inyakyim ka, koba Ukraine-i
sensaksem raksatsütsü asoshi
benoka inyakba lir.

Rawalpindi, Tsüklai/
February 08 (Agencies):
Pakistan indang taoba ato
kilonser aser Pakistan Tehreek-
e-Insaf (PTI) tekolakba Imran
Khan aser pa kinungtsü Bushra
Bibi na Toshakhana 2 ochimashi
ken o nung küm 17 tepuokdak
ayutsü Honibarnü court kati
obendang agütsüogo.

Arishi küm 73 tain Khan ya
2023 küm August ita nungi
tepuokdak yua lir aser 2022
küm pa yimsüsüba menden
nungi atsüngdokba sülen pa
anema ken o aika benoka lir.

Special court judge Shahrukh
Arjumand-i iba ken o nung
obendang ya Rawalpindi kübok
high-security Adiala Jail nung
sangdong, kong taoba ato
kilonser puoka lir.

Imran Khan aser Bushra
Bibi ya Pakistan Penal Code
indang Section 409 (criminal
breach of trust) kübok küm 10
tashi 'rigorous imprisonment'
nung ayutsü aser Prevention of
Corruption Act indang section
balala kübok küm tenet ayutsü.

"Iba court ajanga obendang
agütsüdang Imran Ahmed
Khan Niazi arishi küm tain
asüba aser Bushra Imran Khan

tetsür asüba asadangogo.
Tenaprong tensa tia asadanger
temerenshi tajemba agütsütsü
mera agi," ta obendang nung
ashi.

Iba ken o jembidang Khan
aser pa kinungtsü Bibi ya
okadak liasü, aser taoba mapang
item tai tongloktsüba magizük
aser item ya tebilemba
tamajung nung yangluba aser
yimsüsüri yangluba lir ta shia
liasü.

2024 küm July ita benokba
ken o ya tenati Toshakhana nung
meyutsüi sen jenjang tulu aketba
anütetsü, diamond aser gold
jewellery sets tem ayok ta tai
tongloktsüba indang lir.
Toshakhana ya sorkar sempet
rizünga ayuba tesem ka lir.

Minister of State for
Finance, Bilal Azhar Kayani-i
ashiba agi, sempet agütsüba ya
iba tesem nung rizünga mayu.

"Ken o jembiba mapang
osettsüset jenjang ya sen 70
million liasü ta jangjatet, saka
sen 5.8-5.9 jenjang ama
asadanga liasü," ta pai ashi.

"Tia maka Bushra Bibi aser
Imran Khan nati jenjang talang
agi item oset alitsü merang," ta
Kayani-isa ashi.

Russia-i general Vladimir akhar
rongnung nisung tanabuba puogo

Toshakhana ken o nung Imran Khan
aser kinungtsü küm 17 tepuokdak ayutsü

"Nüsasa masü saka tangar nem
nü tenüng sangdakjang."

B I L E M D A N G A N G

Cole Palmer-i Premier League nung otsü tasen ka yangluogo BOXAM Elite International
2026 nung India team-i gold 9 angu

Tsüklai/February 8, 2026
(Agencies): Molineux nung
Wolves den asayaba mapang
Chelsea nungi asayar Cole
Palmer-i asaya mezüngbuba
shilem nung hat -t r ick ka
idaktsüba sülen pai Premier
League puti otsü nung otsü
ta sen ka yanglua a saya
mezüngbuba shilem nung hat-
tr icks asem idaktsüba
mezüngbuba asayar kümogo.

Asaya nung pai penalty
ana idaktsüba sülen tasayadak
nunga goal ka idakja iba otsü

tasen yanglua liasü.
Pai 2024 küma April ita

Everton den asayaba mapang
asaya mezüngbuba shilem
nung hat-trick ka idaktsü aser
ita pongu lir Brighton den
asayaba mapanga pai hat-
trick idaktsüogo.

Pai December ita nungi
tasayadak nung goal ka danga
midaktsüteti asaya arur tang
Wolves den asayaba mapang
tasembuba goal ya tasayadak
nung idakja liasü.

Arishi küm 23buba nung

Palmer kijai iba alizüng ya
tongteter lir. Erling Haaland-
ia asaya mezüngbuba shilem
nung hat-trick ana idaktsür lir
aser  Andrew Cole aser
Michael Owen natia  tena
career tepeyong nung anana
idaktsür lir.

Palmer asoshi iba asaya ya
kanga  tongtibang l iasü,
kechiyong pa Chelsea nungi
100benbuba asayarba liasü.
Pa ya club nungi Premier
League era nung hat-tr ick
timt iba  idaktsüba  asayar
kümogo. Pai tang tashi nung
hat-trick pezü idaktsür lir.
Pa isa  Chelsea nungi
tetoktepba ajak nung goal 51
ka idaktsüogo.

Premier League nung küm
ka shi asaya mezüngbuba
shilem nung ha t-t r ick
idaktsüba majangshi-i arua
liasü. Manchester City nungi
asayar  Omar Marmoush-i
tesüsa 2025 küm February ita
asaya mezüngbuba shilem
nung hat-trick idakja liasü.

Molineux ya Palmer asoshi
kanga takok ngua asayaba
tesem ka lir.  Tang ai
tasembenbuba pai iba tesem
nung goal asemsem idaktsüba
nung shilem agiogo.

Taoba season pai
Molineux nung goa l bo
midaktsü saka assist asem
tashi süja liasü.

Tsüklai/February 8, 2026
(Agencies): Arjun Babuta
aser Elavenil Valarivan nati
Deobarnü Dr Karni Singh
Range, New Delhi nung 10m air
rifle mixed team asaya nung
gold medal anguba den otsü
tasen ka yangluogo. Tenati point
505 ngua asaya akok, koba otsü
tasen ka liasü.

Team pezü asayaba final
nung India nunger tarep ya
jenjang balaka nung liasü, aser
tetenzük nungi tena tejakdang ser
asaya liasü. Tena senteper point
505 anguba ya Germany nunger
asayar Hanna Buehlmeyer aser
Maximilian Ulbrich nati taoba
ita Slovenia nung ISSF Grand
Prix nung point 502.7 ngua otsü
tasen yanglur aliba dang nung
timba liasü.

South Korea nunger tarep
Kim Woorim aser Kwon Eunji
natia point 501 ngua silver
medal aser Japan nunger Naoya
Okada aser Misaki Nobata nati
point 437.9 ngua bronze medal
angu.

ISSF mixed team format
melenshia gold aser bronze

medal atema asaya balala
asayatsü melena team pezü
indang indanga final
asayadaktsü tenzükba sülen
tenati tang iba otsü tasen ya
yangluogo.

Qualification nunga India
nunger tarep yagi point 632.8
ngua tena tejakdang liasü.

Babuta-i tebur 10m air rifle
nunga silver medal nguogo aser
Valarivan-a maneni la indang
continental title defend süogo.

Kasa asaya nung India
nunger tarep Asian champion
Rudrankksh Patil aser tetsür
asaya nung bronze medallist
Meghana Sajjanar na
qualification nung tasembuba
nung tembang saka linük ka
nungi team ka dang final-i
aitsüba lateter aliba ajanga tena
medal round masayatet.

Iba asaya nung gold medal
anguba sülen India nunger
senior asayartemi tang tashi
nung medal 12 (gold 7, silver 3,
bronze 2) ngur lir.

Iba asayamung ya February
13 tashi asayatsü, kong linük 20
nungi asayartemi shilem agidar.

Tsüklai/February 8, 2026
(Agencies): Deobarnü tang
asaya aliba  T20 World Cup
nung New Zealand-i Group D
asaya nung Afghanistan wicket
pongu agi kokogo.

Chennai nung Afghanistan-
i run 183 yangluba sülen NZ
puri asaya junga metenzüktet
aser run 14 dang yalur aliba
mapang asayar ana out süatok,
saka opener Tim Seifert-i ball
42 nung run 65 yanglua team
jenjang junga kümdaktsü.

Kiwis pur atema asaya
kanga melarabo masü asü aser
over pezü dang anunga lia
parnoki asaya pongu out ser run
155 dang yanglur liasü, saka
Daryl Mitchell aser Mitchell
Santner nati kanga junga asaya-
a team takok dangi ani.

Mitchell-i out mesüi ball 14

nung run 25 yanglu aser
Santner-ia out mesüi ball ti nung
run 17 yanglua NZ team-i ball
13 anunga lia asaya akokba
nung tenati teyari tulu agüja
liasü.

Iba asaya masüdang parnoki
run timtiba menepa arishibaji
2021 küm WC semifinal nung
England-i run 167 yanlur aliba
menepba ya liasü.

Afghanistan pur batting
amenba mapang parnoki
asayar  6 out ser  run 182
yanglu. Parnok rongnungi
Gulbadin Naib-i ta jungba
asaya-a pai ball 35 nung run 63
yanglua liasü.

Naib-i four asem aser six
pezü züka liasü aser pai
Rahmanullah Gurbaz aser
Sediqullah Atal na den senteper
team jenjang yanglutsü.

New Zealand nunger bowler
tem rongnungi Lockie Ferguson-
i run 40 agütsür wicket 2 agi
aser Matt Henry, Jacob Duffy
aser Rachin Ravindra nungeri
wicket kaka agia liasü.

NZ pur batting amenba
mapang Mujeeb Ur Rahman-i
Finn Allen (run 1) aser Rachin
Ravindra (0) na kanga kara out
sütsüba sülen parnok jenjang
mejungi aküm. Ajisüaka Seifert
aser Glenn Phillips nati asaya
yanglushia tena senteper run 74
yanglu. Iba sülen Phillips ya
Rashid Khan-i out süja liasü.

Mark Chapman out asüba
sülen team tia majungtsü asü
ta bilema liasü saka Rashid
aser  Mujeeb na over
onmatoker asünung Mitchell
aser Santner nati süngjemshir
team takok dangi ani.

Tsüklai/February 8, 2026
(Agencies): Olympic medallist
Lovlina Borgohain aser taoba
mapang Youth World champion
Arundhati Choudhary nati anir
India nunger asayartemi
BOXAM Elite International
2026 nung gold medal teku
nguogo.

Honibarnü final asaya nung
India tsür tenet final asaya, kong
54kg division nungbo India tsür
dang ana asayaba densema
liasü. Tetsürtem asayaba
category ajak nung gold medal
nguogo.

BOXAM Elite 2026 nung
linük 20 nungi boxer 200 dak
temai shilem agia liasü. Iba
asayamung nung India team-i
gold teku, silver asem aser
bronze medal tenet ngua parnok
temaba jenjang nung liasü.

Tatembangbuba anogo
Manju Rani (48kg) aser Nitu
(51kg) nati Spain tsür Marta
Lopez aser Noelia Gutierrez na
koka tenzük aser iba sülen
Poonam (54kg)-i külem India
tsür Preeti koka liasü.

Priya (60kg) aser Arundhati
(70kg) nati 5:0 agi takok angu
aser Lovlina (75kg)-i 4-1 agi
England tsür Mary-Kate Smith
madak takok ngua liasü.
Tetsürtem rongnung tatemsa
Naina (80kg)-i Ukraine tsür
Raisa Piskun akok.

Teburtem final asaya nung
Sachin (60kg)-i kanga junga
asayar Canada nunger asayar
Keoma-Ali Al Ahmadieh 3:2 agi
akok aser Akash (75kg)-ia
Kazakhstan nunger asayar
Aman Konsbekov 3:2 agi koka
gold medal ka angu.

Kasa mapang nung Deepak
(70kg) aser Ankush (80kg) final
asaya nung Kazakhstan aser
Ukraine nunger asayar
makokba sülen silver medal
dang ngua liasü.

Küm tepeyong international
asayamung balala asayayonga
aotsü asoshi renemshiba
mapang season tetenzüklen
Spain nung takok tajung anguba
ajanga India nunger asayartem
parnok peisasa dak tali temulung
lemteta kümdaktsütsü.

Arjun & Elavenil nati air rifle mixed
team asaya nung otsü tasen yanglu

Ri-Bhoi, Tsüklai/February
08 (Agencies): University of
Science and Technology
Meghalaya (USTM) ajanga
February 10-14, 2026 anogotem
par sports complex nung tetsür
aser tebur atema AIU East
Zone Inter University Handball
Tournament 2025-26 ayongtsü
renema lir.

Iba asayamung tenzükba
sentong nung tongti

tesemdanger ka ama Sports
Minister, Meghalaya,
Wailadmiki Shylla adentsü.

Association of Indian
Universities (AIU) kübok anogo
pongu asayamung ayongzükba
ajanga East Zone nungi
university handball team
tajungtem adenshia tokteptsü.
Iba championship nung sempet
tajung aliba asayartem, coaches
aser ketdangsürtem university

T20 World Cup: New Zealand-i wicket 5 agi Afghanistan kokogo

balala nungi arua shilem agitsü,
koba region nung inter-
university saisapong sentong
tongtipang ka asütsü.

Iba asayamung tematiba
jenjang nung ayongzüktsü
atema USTM ajanga kanga
junga anepalutar.

AIU asayamung tulu
ayongzükba ajanga USTM-i
academic den külemi saisapong
nunga temulung agütsüba sayur.

USTM-i AIU East Zone Inter University Handball Tournament ayongtsü

